
周經藏願文

作者：王褒 (南北朝)　北周

本作品收錄於《王司空集》

版本信息

葢聞九河疏迹，策蘊靈邱，四徹中繩，書藏羣玉。亦有青邱紫府，三皇刻石之文，綠檢

黃繩，六甲靈飛之字。豈若如來祕藏，譬彼明珠，諸佛所師，同夫淨鏡，鹿苑四諦之法，

尼園八犍之文，香山巨力，豈云能負。以歲在昭陽，龍集天井，奉為云云。奉造一切經

藏，始乎生滅之教，訖于泥洹之說，論議希有，短偈長行，責首銀函，玄文玉匣，陵陽

餌藥，止觀仙字，關尹望氣，裁受玄言，未有龍樹利根，看題不徧，斯陀淺行，同座未

聞，盡天竺之音，窮貝多之葉，灰分八國，文徙罽賓，石盡六銖，書還大海，仰願過去

神靈，乘茲道力，得無生忍，具足威儀，又願國祚遐長，臣民休慶，四方內附萬福現前，

六趣怨親，同登正覺。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

